
ganz um Häerz leien. An do ass et net méi spéit 
wéi d’lescht Woch gewiescht, wou d’Regierung 
iwwert déi eenzel Pisten debattéiert huet. A mir 
wäerten am Ufank vum nächste Joer mat kon-
krete Piste kommen.
Et muss een awer och verstoen, dass, wann 
eng Etüd zéng Joer laang net gemaach ginn 
ass, elo säit engem Joer presentéiert ass, dass 
elo emol d’Gremien tëschent dem Finanzminis-
tère, dem Ëmweltministère, der Ekonomie sech 
hu missen zesummesetzen, fir ze kucken, wéi 
mer hei geziilt weider Aktioune kënne setzen. 
An do hat ech Iech et och an der Kommissioun 
schonn eng Kéier gesot, dass mer dorobber 
wäerten zréckkommen.
Dat sollt een awer net isoléiert gesinn. Dat sollt 
ee gesinn am Kader vu Mobilitéitspoliticken, 
vun de Gesamtpoliticken am Beräich vum Bau, 
vun der Entwécklung vun der Landesplanung, 
vun der Energie, well Klimapoliticke betreffen 
tatsächlech all Beräicher. An an alle Beräicher, 
dovu sinn ech iwwerzeegt, fanne mir all ze-
summe besser Léisunge fir eng besser Liewens-
qualitéit.
Ech soen Iech Merci.

  M. Mars Di Bartolomeo, Président.- 
Entschëllegt, Madamm Minister, den Här 
Kartheiser wollt eng Bemierkung maachen, eng 
Fro stellen.

  Mme Carole Dieschbourg, Ministre de 
l’Environnement.- Jo, eng Fro.

  M. Fernand Kartheiser (ADR).- Villmools 
Merci, Här President. An och e grousse Merci 
un d’Madamm Minister. Wann ech Iech no-
lauschteren, ech appreciéieren deen Enthusias-
mus. Mä ech stelle mer ëmmer d’Fro: Wou 
stellt Dir Iech eigentlech vir, datt an zéng, 
zwanzeg Joer Lëtzebuerg seng Energie soll hier-
kréien?
Dir ënnersträicht d’Bedeitung vun den alterna-
tiven Energien. Mir wëssen awer no deene 
Schätzungen, datt mer ongeféier e Potenzial 
vun 11% hunn. Mir hunn eng Politik géint 
d’Atomenergie. Dir hutt eis och elo gesot: „Mir 
si géint Kuelenenergie.“ A mir hunn Twinerg 
zougemaach, well et op Gas baséiert war.
Madamm Minister, bei 11% normaler erneier-
barer Energie, wou kommen déi 89% aner 
Energie hier?

  M. Mars Di Bartolomeo, Président.- 
Merci. Den Här Oberweis huet d’Wuert.

  M. Marcel Oberweis (CSV).- Eng anescht 
gelagert Fro, déi stellen ech elo direkt. Ma-
damm, Dir hutt mech interpelléiert, well Der 
vu Fidschi geschwat hutt. An Dir waart jo 
selwer do an Dir konnt feststellen, dass jo déi 
maximal Kopp do héchstens 1,2 m héich ass, 
wann ech gesinn, wéi dee Mieresspigel do 
klëmmt. An Dir hutt mer gezielt, Dir wéilt eng 
Assurance maachen, fir d’Leit an hirer Hee-
mecht ze beloossen. Elo hunn ech gelies gehat, 
d’Land Australien huet eng Offer gemaach ge-
hat: Déi Länner, déi Leit vun deene Fidschi-In-
selen a Mikronesien, déi kréien eng Chance, wa 
se musse plënneren, da wäerte se an Australien 
eriwwergeholl ginn.
Also ech fäerten op alle Fall, wann ech nach e 
puer Joer méi al sollt ginn, da wäerten awer e 
puer Leit vun de mikroneseschen Insele musse 
plënneren, well den Niveau klëmmt ganz ein-
fach. An eng Assurance vun hei déngt de Leit u 
sech net ganz vill.

  M. Mars Di Bartolomeo, Président.- 
D’Madamm Minister, kuerz.

  Mme Carole Dieschbourg, Ministre de 
l’Environnement.- Ma ech kann Iech soen, dass 
e groussen Deel vun Ärer Äntwert am Beräich 
vun der Effizienz läit. An dofir huet Lëtzebuerg 
sech permanent agesat, och um europäesche 
Plang, fir am Beräich vun der Energieeffizienz 
vill méi ze maachen, well mir sinn do nach 
laang net un der Limitt. 
Zweetens, natierlech musse mer bei den Er-
neierbare mat Partner zesummeschaffen. Dat 
maache mer och schonn haut. Mir kucken 
d’ailleurs och schonn no ganz konkrete Pro-
jeten. Den Henri Kox sëtzt hei: Réimech ass ze-
summe mat den däitschen Noperen am-
gaangen ze kucken. Ech selwer hunn am Na-
turpark e Projet lancéiert, zesumme mam Na-
turpark Mëllerdall a mat däitschen Akteuren, fir 
energieautonom Gemengen. An d’ailleurs ass 
dat an de ländleche Gemengen de Fall a mir 
hunn hei Buergermeeschteren och sëtzen aus 
där Regioun, déi kënne beweisen, dass si haut 
schonn zu engem gudden Deel - ech mengen, 
et ware 45% op där leschter Presentatioun - 
kënnen hir Energie selwer hierstellen.
Dat heescht, e Schlëssel wäert sinn: Effizienz, 
Erneierbarer, an dat iwwert déi nächst Jore for-
céiert, an natierlech och international Zesum-
menaarbecht mat eisen Noperen an der 
Groussregioun, sou wéi mer et och haut 
schonn an der EU-Energieunioun maachen.

Zu Fidschi: Ech selwer war mer e Projet vun 
enger Ëmsiidlung vun enger Regioun ukucken. 
Do hu mer e Modellprojet gesinn, wéi ee kann 
op eng flott an einfach Aart a Weis Leit, déi an 
engem schwierege Gebitt waren, e bësse méi 
eranhuelen. Mir sollten net vergiessen, d’Fid-
schi-Inselen, dat si kleng Inselen, mä op der 
Haaptinsel hu mer och méi eng héich 
Erhiewung. An do war e Modellduerf, dat mer 
eis konnten ukucken.
Villes kann ee scho fir déi Leit verbesseren, déi 
haut schonn, vill méi oft wéi mir nach - also an 
Europa hu mer véiermol esou vill duerch Wie-
derextremer verursaacht Schied -, do mat Wie-
derextremer ze dinn hunn. Kee Mënsch, zu-
mindest net déi, déi ech kennen, déi meescht 
wëllen hiert Land an hir Proprietéit net verloos-
sen. Wa se also kënnen op därselwechter Insel 
eng Zukunft fannen, da sollt een hinnen do 
och hëllefen, dass se net all Kéiers, wann erëm 
e Wiederextrem ass, wéinst total rudimentärem 
Material alles total zerstéiert hunn, an hinnen 
d’Méiglechkeet ginn, dass si hir Haiser esou 
bauen, dass se och méi wiederfest sinn, wéi ge-
sot, op deene Plazen, déi net direkt un der Küst 
op deenen Haaptinsele leien. Dat géif deene 
Leit sur place, déi haut scho wierklech betraff 
sinn, immens vill hëllefen.
Mir maachen dat natierlech net, mir als Lëtze-
buerg, eleng. Mir hunn en Incubateur fir déi 
ganz kleng Inselstaten do mat de Fidschi-Inse-
len op de Wee bruecht. Si sinn déi, déi elo scho 
konkret Modeller hunn. Mir sinn elo am-
gaangen, dee Projet auszeloten. Dat soll och en 
Assurancëberäich gi fir déi ganz Inselstaten. An 
ech muss Iech awer och parallell soen, dass 
aner Inselstaten am Moment schonn amgaange 
sinn, mat Fidschi ze verhandelen, fir hir Leit och 
deelweis mat do op déi Gebidder ze bréngen, 
déi méi héich leien. Ënner anerem Kiribati ass 
do amgaangen, Demarchen ze maachen. 
Dofir: Et ass net ëmmer alles schwaarz a wäiss. 
Mä wichteg ass, dass mer deene Leit, déi do 
haut konkret scho Problemer hunn, am Zeeche 
vun enger Solidaritéit och hëllefen, dass si do 
an hirem Heemechtsland och Chancen hunn, 
mat esou Extremen ëmzegoen. Mir wënschen 
eis dat jo och fir eis hei, dass mer méiglechst a 
Fridden a Sécherheet kënne liewen.

9. Message de M. le Président
  M. Mars Di Bartolomeo, Président.- Kol-

leeginnen, Kolleegen, mir hunn de Mëtten 
d’Nouvelle kritt vum Doud vun eisem fréiere 
Kolleeg a Frënd, dem Frunnes Maroldt. Eis Ge-
danke si bei him a virun allem och bei senger 
Famill. Mir wäerte senger an eiser nächster 
Sëtzung gebürend gedenken. Mir denken un e 
léiwe Kolleeg. Merci.
(Respect d’une minute de silence)
Mir géifen da weiderfueren an eiser Sëtzung 
mam nächste Punkt vum Ordre du jour. Et ass 
de Projet de loi 7061, dee verschidden Änne-
rungen um Code vun der Sécurité sociale vir
gesäit. D’Wuert huet elo direkt de Rapporteur, 
den honorabelen Här Georges Engel. Här 
Engel, Dir hutt d’Wuert.

10. 7061 - Projet de loi modifiant 
certaines dispositions du Code de la 
sécurité sociale
Rapport de la Commission du Travail, de 
l’Emploi et de la Sécurité sociale

  M. Georges Engel (LSAP), rapporteur.- Här 
President, Dir Dammen an Dir Hären, den 
Haaptobjet vum Projet de loi 7061 ass, den 
Zougang vun der Agence eSanté zu de perséin-
lechen Donnéeë vun de Patienten a Prestatai-
ren ze regelen. An dat muss dann iwwer eng 
Ännerung vum Artikel 60ter vum Code de la 
sécurité sociale geschéien. Et ass en zimlech 
technescht Gesetz.
Ech maachen e klenge Rappell: D’Agence 
eSanté ass geschafe ginn duerch e Gesetz de 
17. Dezember 2010 am Kader vun der Ge-
sondheetsreform a si huet als Missioun, de Ge-
brauch, den Echange an d’Deele vu wichtege 
Gesondheetsdossieren iwwer eng ofgeséchert 
elektronesch Plattform ze assuréieren an den 
Dossier de soins partagé ze entwéckelen an 
auszebauen.
D’Agence eSanté huet am Oktober 2011 uge-
faangen ze schaffe mat enger Gouvernance, 
déi alleguerten déi wichteg Akteure regrup-
péiert huet, näämlech de Santésministère, de 
Ministère de la Sécurité sociale, d’AMMD, d’Pa-
tientevertriedung, d’CNS, de Centre commun 
de la sécurité sociale, d’Federatioun vun de 
Prestatairen, d’Spideeler, d’Laboratoiren an 
d’Apdikter. An an deem Kontext war déi 
gréisste Suerg d’Sécherheet vun den Don-
néeën, d’Verhënnerung vun engem Mëss-
brauch, an natierlech dann d’Risiken an d’Fee-
ler esou wäit wéi méiglech auszeschléissen.

Den aktuellen Text awer vum Artikel 60ter am 
Code de la sécurité sociale, dee gesäit den 
Zougang zu de perséinlechen Donnéeën net 
explizitt vir. An duerfir sinn déi Ännerungen an 
dësem Gesetz och néideg. Den Zougang zu 
deene perséinlechen Donnéeën, dee muss 
kloer limitéiert sinn an e muss och proportional 
den Ziler ugepasst sinn, an dat alles am Res-
pekt vun de Bestëmmungen an Ufuerderunge 
vun der Protection des données à caractère 
personnel.
Well den ursprénglechen Text vum Projet de loi 
den Zougang zu de perséinlechen Donnéeën 
net genuch agegrenzt huet, huet de Conseil 
d’État eng Opposition formelle gemaach. Effek-
tiv sollte weider Detailer iwwer Règlement 
grand-ducal definéiert ginn, dat hu mer jo scho 
méi oft gehat, wat awer net konform zum Arti-
kel 11 vun der Verfassung ass, dee beseet, dass 
all Ausnam vun der Protection de la vie privée 
muss iwwert d’Gesetz geregelt ginn. D’Amen-
dementen hunn deem natierlech dunn och 
Rechnung gedroen. An esou konnt de Conseil 
d’État dann och seng Opposition formelle op
hiewen.
Weider Elementer vun dësem Projet de loi sinn, 
dass eng Rei vun Oublien nach redresséiert 
goufen. Verschidde Bestëmmunge vum Code 
de la sécurité sociale sinn un déi rezent legisla-
tiv Ännerungen ugepasst ginn. An den Arti-
kel 190 vum Code de la sécurité sociale gëtt no 
engem rezenten Uerteel vun der Cour constitu-
tionnelle ugepasst, an dat am Zesummenhang 
mat dem Krankegeld an dem Ufank vun enger 
Invalidepensioun.
Dir hutt alleguerte mäi Rapport écrit kritt. Do 
steet alles en tout détail dran. Ech ginn hei-
madder den Accord vun der LSAP-Fraktioun a 
soen Iech Merci fir d’Nolauschteren.

  Une voix.- Très bien!
  M. Mars Di Bartolomeo, Président.- Merci 

och dem Här Rapporteur. D’Wuert huet direkt 
den Här Jean-Marie Halsdorf.
Discussion générale

  M. Jean-Marie Halsdorf (CSV).- Merci, 
Här President. Zwee Wierder och zu dësem 
éischter technesche Projet, well jo effektiv 
duerch d’Ännerung vum Artikel 60ter déi 
elektronesch national Plattform, fir Donnéeën 
aus dem Gesondheetsberäich auszewiesselen 
oder ze echangéieren, opgestallt gëtt, fir méi 
effizient ze schaffen, awer no klore Spillregelen.
A wann ech dat soen, Här Minister, dann den-
ken ech och éischtens un dat, wat de Statsrot 
gesot huet als Opposition formelle, dee seet: 
„Et däerfe keng Abusen do geschéien. Et muss 
ee soen, wat d’Objektiver sinn.“ Mä ech den-
ken awer besonnesch do un den Dossier de 
soins partagé vun de Leit, vun eise Biergerin-
nen a Bierger. Do geet et drëm, déi néideg Ga-
rantien ze kréien, dass do net Unfug geschitt 
respektiv dass déi Donnéeën esou geréiert 
ginn, dass dee Kader, deen opgestallt gëtt, dass 
deen am Fong geholl eng Aart Bunker ass an 
dass, wat an deem Bunker elo ass, dann och 
esou geréiert gëtt.
An do ass et net kloer, wéi dat soll geréiert 
ginn. Ech drécke mech aus: Wann do Don-
néeën dra sinn, ech huelen e Beispill, Dir hutt e 
jonke Mënsch, dee pisst mat zwielef Joer nach 
an d’Bett, kann ee bal soen, a mat 60 Joer huet 
deen da Prostatakriibs: Muss dann déi Donnée 
dovun, wou deen zwielef Joer hat, zum Beispill 
nach an deem Dossier dra sinn an Zukunft oder 
muss déi net dra sinn? Dat heescht, deen Dos-
sier ass am Fong geholl éischter en Dossier 
d’échange wéi en Dossier de stockage.
Dat heescht, et muss een ëmmer kucken, et ass 
wéi bei engem Frigidaire: Wann ee Saachen 
dran huet, déi ofgelaf sinn, soll ee se eraushue-
len. Dat heescht, dass een deen Dossier soll e 
bëssen à jour halen. Dat ass dat, wat fir mech 
wichteg ass. Duerfir wollt ech déi Beispiller 
huelen, an dat soll een och kucken.
Duerfir mengen ech, et wier ubruecht, an zwee 
Joer eng Evaluatioun ze maachen, oder an dräi 
Joer, fir ze kucken, wéi dee ganze Mechanismus 
gräift a wéi déi ganz Gestioun vun deem Dos-
sier de soins partagé gemaach gëtt. Dat ass 
dee Wonsch, deen ech hunn.
Zum Schluss wëll ech nach dem Här Engel 
Merci soe fir säi gudde mëndlechen a schrëft-
leche Rapport. Merci. An ech bréngen natier-
lech den Accord vun der CSV.

  Plusieurs voix.- Très bien!
  M. Mars Di Bartolomeo, Président.- 

Merci. Als Nächsten huet d’Wuert den Här Edy 
Mertens.

  M. Edy Mertens (DP).- Merci, Här Pre-
sident. Ech mengen, mir hu vollt Vertrauen, 
datt déi Donnéeë wäerte protegéiert ginn, Här 
Halsdorf. Ech wëll dem Här Engel villmools 
Merci soe fir säi gudde schrëftlechen a mënd
leche Rapport an den Accord vun der demokra-
tescher Fraktioun ginn. Merci.

  Plusieurs voix.- Très bien!
  M. Mars Di Bartolomeo, Président.- Merci 

och. Madamm Lorsché, Dir hutt d’Wuert.
  Mme Josée Lorsché (déi gréng).- Villmools 

Merci, Här President. Ech wéilt e puer Froen 
dozou stellen. Natierlech begréisse mir als 
Gréng, datt déi ganz komplex Organisatioun 
vum Patientendossier an de Code de la sécurité 
sociale ageschriwwe gëtt an domat eng gesetz-
lech Basis kritt, nodeems jo d’Agence eSanté 
schonn zanter 2011 aktiv ass. A mir sinn och 
frou, wann de Règlement grand-ducal, dee jo 
nach aussteet, mat deene verschiddenen Aus-
féierungsmodalitéite gläich en place ass.
Wéi eng Volete geregelt ginn, huet de Rap
porteur ganz gutt a sengem Rapport erkläert. 
Duerfir dem Georges Engel och e grousse 
Merci.
Ech wéilt awer haut dovu profitéieren, fir op 
d’Froestonn zréckzekommen, déi de 7. Februar 
stattfonnt huet. Dir hutt eis deemools infor-
méiert, Här Minister, datt bis zum Datum vum 
7. Februar eng 23.000 Patientendossiere besta-
nen hunn, wat eppes iwwer 3% vun der Bevël-
kerung ausmécht. Äert Zil war deemools, bis 
zum Joer 2018 80% vun der Populatioun an de 
System eranzekréien a weider Prestatairen do-
zou ze bewegen, eng Konventioun mat der 
Agence eSanté ofzeschléissen. 
An deem Sënn wéilt ech Iech haut froen, wéi 
héich d’Zuel mëttlerweil vun den elektronesche 
Patientendossiere läit an ob am Laf vun 2017 
weider Dokteren oder gréisser Prestatairen dem 
System vun dem Dossier de soins partagé bäi-
getruede sinn. Wat eis näämlech ze denke gëtt, 
ass, datt a villen anere Länner sech ganz 
schwéiergedoe gëtt mat der flächendeckender 
Aféierung vun den elektronesche Patientenak-
ten an deelweis och mat hirer Gestioun.
Ech hunn dat e bësse recherchéiert. Et handelt 
sech hei net just ëm Länner, déi net genuch 
entwéckelt sinn an net déi néideg Mëttelen 
hunn, fir de System ze bezuelen, mä och ëm 
ganz héich entwéckelt Länner wéi Däitschland, 
Frankräich, Éisträich, d’Schwäiz, Italien, Spue-
nien, Groussbritannien an esou weider. Och do 
stécht wierklech den elektronesche Patienten-
dossier an de Kannerschong a kënnt eigentlech 
aus enger ganzer Rei vun Ursaachen net vum 
Fleck.
An e Land, wat an den internationale Statisti-
ken nach guer net optaucht, ass Lëtzebuerg. 
Woubäi ech dovun ausginn, datt déi Etüden zu 
Lëtzebuerg nach net stattfonnt hunn, well mer 
eis momentan nach just an enger Pilotphas be-
fannen.
Dobäi wéilt ech Iech ebe just froen, wéi héich 
datt Dir d’Bereetschaft vun de Prestatairen an 
de Patienten zu Lëtzebuerg allgemeng 
aschätzt, fir dem System bäizetrieden a fir sech 
domat an d’Hänn vun der Agence eSanté ze 
beginn. Och wann déi perséinlech Date perfekt 
geschützt sinn an den Informatiounsaustausch 
bewisenermoossen eng grouss Plus-value duer-
stellt, sou menge mir, datt et wichteg ass, fir 
méi Sensibilisatioun ze bedreiwen an opzeklä-
ren, firwat datt et ebe wichteg ass, dem System 
bäizetrieden.
An dann eng aner Fro, déi mer um Häerz läit, 
ass déi, awéifern dëse System kompatibel ka gi 
mat Systemer, déi am Ausland entwéckelt ginn, 
souwäit wéi dat da scho besteet. Mir sinn 
näämlech der Meenung, datt den Dossier de 
soins partagé net un de Grenze vu Lëtzebuerg 
däerf haltmaachen, ëmsou méi well eng ganz 
Rei vu Residentë sech am Ausland behandele 
loossen a vun de grenziwwerschreidende Pa-
tienterechter Gebrauch maachen.
Missten och déi Behandlungen am elektrone-
sche Patientendossier berücksichtegt ginn? Mir 
menge jo. Ëmmerhi geet et jo drëms, Iwwerbe-
handlungen a geféierlech Wiesselwierkunge vu 
Medikamenter ze verhënneren an d’Effizienz 
vun der Prise en charge duerch eng gutt Koor-
dinatioun an eng gutt Zesummenaarbecht 
vum gesamte Gesondheetssecteur ze steigeren, 
onofhängeg dovun, wou d’Behandlung statt
fënnt. Vläicht kéint Dir eis dozou e puer Infor-
matioune ginn, Här Minister.
Da géif ech och nach ënnerstëtzen, datt no 
zwee Joer eng Evaluatioun vum Fonctionne-
ment wäert realiséiert ginn an déi néideg Upas-
sunge virgeholl ginn, falls dat dann néideg 
wier.
An domat ginn ech och den Accord vun der 
grénger Fraktioun.
Merci.

  Une voix.- Très bien!

  M. Mars Di Bartolomeo, Président.- 
Merci. An dann huet d’Wuert den Här Fernand 
Kartheiser.

  M. Fernand Kartheiser (ADR).- Villmools 
Merci, Här President. Ech wéilt och domat 
ufänken, fir am Numm vun der ADR dem Här 
Engel Merci ze soe fir e ganz komplette 
mëndlechen a schrëftleche Rapport.
Mir begréissen de Prinzip vun dësem Gesetz, 
géifen et also gär matstëmmen. Mir hunn awer 
zwou grouss Froen, déi eis dann dozou féieren, 
eis ze enthalen.
Déi éischt ass, datt mer trotz all deenen Assu-
rancen, déi mer kritt hunn, net sécher sinn, 
datt wierklech souwuel d’Zuel vun den Infor
matiounen, déi an deen Dossier kommen, néi-
deg ass, a mir sinn och net iwwerzeegt, datt de 
Schutz vun den Donnéeën ënner allen Ëmstänn 
séchergestallt ass.
Déi zweet Iwwerleeung oder déi zweet grouss 
Fro, déi eis awer zweifele léisst, dat ass dat, wat 
d’Madamm Lorsché och elo gesot huet, 
näämlech d’Implikatioune vun de Behand-
lungen am Ausland. Och dat ass an eisen Aen 
nach net genuch gekläert.
Mir wäerten also dëst Gesetz begleeden, inte-
resséiert begleeden. Mir géifen et och begréis-
sen, wa mer kéinten eng Evaluatioun no enger 
gewëssener Zäit maachen. Awer zum abléck
lechen Zäitpunkt wäerte mer eis enthalen.
Villmools Merci.

  M. Mars Di Bartolomeo, Président.- Merci 
och. A leschten ageschriwwene Riedner ass den 
Här Marc Baum.

  M. Marc Baum (déi Lénk).- Merci, Här Pre-
sident. Dat Gesetz, wat mer elo hei votéieren, 
de Rapporteur huet et zu Recht gesot, ass e 
ganz technescht. An dat, wat e bëssen erstaun-
lech um Gesetz ass, ass, datt dat Fortschrëtt-
lechst dorunner eigentlech déi zwee Amende-
menter sinn, déi an der Kommissioun ent
wéckelt gi sinn an déi elo an dat Gesetz kom-
men. Dat eent ass den Artikel 190 vum Code 
de la sécurité sociale, wou den Iwwergang vum 
Krankegeld an d’Invaliderent besser geregelt 
gëtt, och zur Satisfaktioun vun der Salariats-
kummer. An dat zweet, dat ass eigentlech 
d’Kärstéck, dat ass den Zougang zu den Don-
néeë vun der Agence eSanté.
An der Debatt 2010 mengen ech, datt vun alle 
Bänken a vun alle Fraktiounen éischter Zou
stëmmung komm ass zu deem Prinzip, well et 
am Interêt vum Patient, vum Patient senger 
Behandlung a vun der Santé publique ka sinn. 
Awer och schonn deemools ass, mengen ech, 
vu Verschiddenen drop opmierksam gemaach 
ginn, datt et e ganz sensibele Beräich ass, wou 
et ëm perséinlech Donnéeë geet, an datt d’Se-
curitéit vun dem Ëmgang mat an der Transmis-
sioun vun deenen Donnéeën en zentraalt 
Uleies misst sinn.
2011 huet d’Agence eSanté dunn ugefaange 
mat schaffen an 2015 - d’Madamm Lorsché 
huet et virdrun ernimmt - ass eigentlech eng 
Testphas oder eng Phase pilote ugaangen, wou 
- ech hat och nach eng Kéier d’Froestonn ge-
kuckt - ronn 23.000 Leit bis zu deem Moment 
matgemaach hunn.
Wann een awer elo dat Gesetz hei kuckt, kann 
ee sech awer d’Fro stellen, wat da fir déi Test-
phas d’Base légale war vun deenen Donnéeën, 
déi dee Moment recueilléiert gi sinn, well dat 
jo elo eréischt eigentlech iwwert d’Gesetz gere-
gelt gëtt. An och do, muss ee soen, kann ee 
frou sinn, datt d’Salariatskummer... a virun 
allem de Statsrot eng Opposition formelle ge-
maach huet an datt déi Donnéeë vill méi 
streng oder den Zougang zu deenen Don-
néeën elo vill méi streng geregelt ass, wéi d’Re-
gierung dat am Ufank virgesinn hat, déi am 
Fong e méi oder manner generaliséierten Zou-
gang zu den Donnéeë vun der Agence eSanté 
virgesinn hat. Deen ass elo limitéiert ginn.
Et bleiwen, wat den Dossier de soins partagé 
ugeet, awer och fir d’Zukunft nach wesentlech 
Froen op.
Am Mee 2018 wäert dat europäescht Date
schutzreglement a Kraaft trieden, wat d’applica-
tion directe ass, och fir Lëtzebuerg. An dat gesäit 
a gewëssener Hisiicht e Paradigmewiessel vir, 
wat den Dateschutz ugeet, näämlech vum Opt-
out-Modell, datt een als Patient, an deem Fall 
wat d’Santé ugeet, d’Méiglechkeet huet, ausze-
trieden aus deem System, dat heescht, datt e ka 
refuséieren, datt seng Donnéeë partagéiert ginn, 
gesäit de Modell vum Reglement vun der Euro-
päescher Unioun vir, datt et en Opt-in soll ginn. 
Dat heescht, datt de Patient wëssentlech a 
wëllentlech säin Accord ginn huet en connais-
sance de cause, fir kënnen do matzemaachen.

Dat Reglement, dat ass d’application directe, a 
wann dat bis am Mee a Kraaft trëtt, dann huet 
dat, mengen ech, ganz wesentlech Implikatiou-
nen op d’Gesetzgebung, well bis elo an eisem 
Gesetz just déi Opt-out-Méiglechkeet virgesinn 
ass.
An do och d’Fro un de Minister: Et ass elo 
kierzlech e Règlement grand-ducal presentéiert 
ginn, wou och schonn éischt Reaktiounen drop 
komm sinn, notamment vun der Salariatskum-
mer, awer och, souwäit ech weess, vun der 
Dokteschassociatioun, déi ganz kritesch mat 
deem Règlement grand-ducal ëmginn, well se 
eben notamment soen, datt déi Méiglechkeet 
vum Opt-in oder d’Obligatioun vum Opt-in an 
domadder d’Orientéierung un der neier 
europäescher Linn, net dra virgesinn ass.
D’Fro un d’Regierung oder un de Minister ass: 
Wéi gedenkt si oder wéi gedenkt de Minister 
domadder ëmzegoen a sech och konform ze 
setzen elo scho mat deenen Obligatiounen, déi 
am Mee 2018 op eis duerkommen?
Dëst gesot, Här President, ginn ech awer den 
Accord vun der lénker Fraktioun.
Merci.

  Une voix.- Très bien!
  M. Mars Di Bartolomeo, Président.- Merci 

och. An d’Wuert huet elo den Här Sozialminis-
ter.
Prise de position du Gouvernement

  M. Romain Schneider, Ministre de la Sécu-
rité sociale.- Merci bien, Här President. Och vu 
menger Säit e grousse Merci un de Rapporteur 
fir engersäits säi mëndlechen, virun allem awer 
och dee schrëftleche Rapport, deen e gemaach 
huet, da virun allem awer och der zoustänne-
ger Chamberskommissioun fir hir ganz effektiv 
Aarbecht, déi gemaach gouf. Ech mengen, et 
waren ëmmer ganz vill Interventioune vun 
deenen eenzelne Fraktiounen an et gouf hei 
schonn drop higewisen, datt mer och opgrond 
vun dësen Diskussiounen, opgrond virun allem 
awer och vun den Avisen engersäits vum 
Statsrot, awer och vun anere Chamberen 
Amendementer gemaach hunn, och eng Rei 
Präzisiounen an dësem Text virgeholl hunn.
Et geet och e bëssen an dësem Projet elo ënner 
- de Rapporteur huet et zwar gesot -, datt 
selbstverständlech eent vun den Häerzstécker 
d’Agence eSanté ass, ma datt derniewent awer 
och eng ganz Rei vun techneschen - et ass rich-
teg - Adaptatioune sinn, souwuel wat enger-
säits d’Gesondheetskeess betrëfft wéi den Un-
fall wéi awer och d’Pensiounsversécherungen, 
wat virun allem technesch Adaptatioune sinn, 
déi sech engersäits aus der Praxis erausgestallt 
hunn, mä déi virun allem awer och eng ad-
ministrativ Vereinfachung fir d’Assuréen duer-
stellen.
Och dat ass eppes, sécher well et grad en tech-
neschen Dossier ass, wat ganz dacks vergiess 
gëtt. Et soll een et hei awer ernimmen, well 
mer virun allem och ëmmer probéieren an der 
Regierung, mä ech mengen och Dir als Parla-
ment, Gesetzer ze maachen, déi Saache ver-
besseren, déi Saachen an der Praxis ver-
besseren. Hei si kleng technesch Adaptatiou-
nen an deene Beräicher. Dofir wollt ech awer 
nach eng Kéier drop hiweisen, datt och dëst 
Gesetz wichteg ass, fir gestëmmt ze ginn, fir 
virun allem och hei den Assuréen an den een-
zelne Beräicher konkret kënne virunzehëllefen.
De Punkt, deen dann hei méi konkret uge-
schwat gouf, ass dee vun der Agence eSanté an 
hei virun allem vun deem ganze Volet iwwert 
d’Donnéeë respektiv vun dem Zougang zu den 
Donnéeën, gewosst, datt dëst Gesetz jo net 
d’Missioune vun der Agence eSanté elo defi-
néiert - dat gëtt an engem Projet à part ge-
maach -, gewosst och, datt d’Reglement, dat 
hei ugeschwat gouf, an der Tëschenzäit elabo-
réiert ass - an ech mengen, virun allem den Här 
Baum ass zum Schluss drop agaangen - an datt 
schonn opgrond vun deem Reglement eng Rei 
Kriticken erakommen.
Dëst Reglement ass de Moment eragaange bei 
de Conseil d’État, deen amgaangen ass, et ze 
kucken. An an deem Moment, wou mer do 
d’Remarquë vum Conseil d’État, virun allem 
och op d’Kompatibilitéit par rapport zu een-
zelne Gesetzer respektiv zur Constitutioun, kën-
nen zréckkréien, wäerte mer dat natierlech och 
analyséieren a gegebenenfalls dann amendéie-
ren.
Ech mengen, et ass eng Propos, déi huet misse 
geholl ginn, fir virun allem och virunzekommen 
an dësem Dossier. Ech spiere bei jiddwerengem, 
datt virun allem och no enger Zäit vun Ulafphas, 
enger Testphas, déi een huet, déi jo och, 
mengen ech, esou opgrond vun deem, wat 
getest gouf, protegéiert war vun enger Autorisa-
tioun vun der Commission nationale de la pro-
tection des données... Mir hate jo do d’Autorisa-
tioun, fir virun allem och am Kader vun deenen 
Akteuren, déi iwwert de Médecin référent age-
schriwwe sinn, kënnen dës Testphas ze maachen.

An der Tëschenzäit sinn niewent deenen 
23.000 4.000 Volontairen derbäikomm. 
D’Agence eSanté huet selwer en Appell ge-
maach un 10.000 Assuréen hei zu Lëtzebuerg, 
doriwwer eraus u 14.000 Assuréen an der 
Grande Région, fir och kënne mat dru bedee-
legt ze sinn. Also och dee Reservoir ass do an 
där zweeter Testphas. An et ass ganz kloer, datt 
elo all déi „technesch Bobboen“, soen ech 
emol esou, déi nach do sinn, kënnen aus-
gemäerzt ginn an datt effektiv dee ganze Sys-
tem elo operationell ass.
Sécher läit mir an der ganzer Regierung, 
mengen ech, wéi Iech och, natierlech d’Ver-
traulechkeet vun den Donnéeën um Häerz. Dat 
ass ganz wichteg, datt mer eng grouss Protek-
tioun vun den Donnéeën hunn, déi ganz sensi-
bel sinn, déi awer kënnen hëllefen - an dat 
hunn ech och erausgespuert, datt dat eng 
grouss Chance ka sinn, fir awer och virun allem 
dem Patient, soen ech emol esou, an deem 
Moment kënne ganz schnell ze hëllefen -, 
wann effektiv och déi eenzel Intervenantë kën-
nen direkt Accès hunn op dee ganzen Histo-
rique respektiv déi ganz Contrainten, déi e Pa-
tient, déi en Assuré a verschiddene Beräicher 
huet.
Mä et ass ganz kloer, datt mer virun allem bei 
der Ëmsetzung mussen de richtege Kader set-
zen. Et gouf hei vun der Kompatibilitéit och ge-
schwat vun den Donnéeën zum Ausland, zur 
Groussregioun. Sécher ginn et do aner Syste-
mer. Et muss ee kucken, wéi een déi technesch 
ka mat iwwerschneiden, gewosst, datt eng 
ganz Rei vun Assuréen natierlech Frontaliere 
bei eis sinn, déi natierlech och vu béide Länner 
oder méi Länner profitéieren. Awer och inter-
national ass et wichteg, wann eng Kéier een 
am Ausland ass, datt och do den Zougang ka 
sinn.
Ech muss soen, datt d’Prestatairen eigentlech e 
ganz offent Ouer weisen, fir hei kënne matze-
maachen. Mir hunn der ganz vill, déi sech ëm-
mer erëm nei aloggen, fir och kënnen hei an 
dësem Reseau mat derbäi ze sinn. An dofir 
mengen ech, datt dat heiten en éischte Schrëtt 
ass. An a Saache Missioune vun der Agence 
eSanté gëtt dat ganz kloer an engem Projet à 
part definéiert. An de Règlement grand-ducal 
mécht eng ganz Rei vu Sécherheetsmoossna-
men, fir virun allem och dee Kader ze setzen, 
deen och d’Chamber hei de Mëtteg gefrot 
huet.
Ech kommen dann zréck op dëse Gesetzestext 
a soen nach eng Kéier Merci fir déi grouss Ën-
nerstëtzung hei am Parlament par rapport zu 
dësem Gesetzesprojet, deen niewent den tech-
neschen Adaptatiounen och dëse Volet be-
inhalt.
Merci bien!

  M. Mars Di Bartolomeo, Président.- Merci 
och dem Här Minister.
Mir géifen dann zur Ofstëmmung iwwert de 
Projet de loi 7061 iwwergoen.
Vote sur l’ensemble du projet de loi 7061 et 
dispense du second vote constitutionnel
D’Ofstëmmung fänkt un. Fir d’Éischt déi per
séinlech Stëmmen. Dann d’Procuratiounen.
An d’Ofstëmmung ass eriwwer: 57-mol Jo, 3 
Enthalungen. Domat ass de Projet de loi 7061 
ugeholl.
Ont voté oui: Mmes Diane Adehm, Sylvie An-
drich-Duval, Nancy Arendt, MM. Emile Eicher, 
Félix Eischen, Léon Gloden (par M. Laurent Mo-
sar), Jean-Marie Halsdorf, Mmes Martine Hansen, 
Françoise Hetto-Gaasch, MM. Aly Kaes, Marc 
Lies, Mme Martine Mergen, M. Paul-Henri Meyers 
(par Mme Martine Mergen), Mme Octavie 
Modert, MM. Laurent Mosar, Marcel Oberweis, 
Gilles Roth, Marco Schank, Marc Spautz, Serge 
Wilmes, Claude Wiseler, Michel Wolter et Laurent 
Zeimet;
MM. Marc Angel (par M. Roger Negri), Frank 
Arndt, Alex Bodry, Mmes Taina Bofferding, Tess 
Burton, M. Yves Cruchten, Mme Claudia 
Dall’Agnol, MM. Mars Di Bartolomeo, Georges 
Engel, Franz Fayot, Claude Haagen, Mme Cécile 
Hemmen (par M. Alex Bodry) et M. Roger Negri;
MM. André Bauler, Gilles Baum, Mme Simone 
Beissel, M. Eugène Berger, Mme Anne Brasseur, 
M. Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude 
Lamberty, Edy Mertens et Mme Lydie Polfer (par 
M. André Bauler);
MM. Claude Adam, Gérard Anzia (par Mme Josée 
Lorsché), Henri Kox, Mmes Josée Lorsché, Viviane 
Loschetter (par M. Claude Adam) et M. Roberto 
Traversini;
MM. Marc Baum et David Wagner.
Se sont abstenus: MM. Gast Gibéryen (par M. 
Fernand Kartheiser), Fernand Kartheiser et Roy 
Reding.
Ass d’Chamber d’accord, fir d’Dispens vum 
zweete Vott unzefroen?

(Assentiment)
Merci. Dann ass dat esou decidéiert.
A mir géifen zum nächste Projet iwwergoen. 
Dat ass de Projet 7150, eng Ofännerung vum 
Gesetz iwwert déi International Schoul zu Déif-
ferdeng. An de Rapporteur, den honorabelen 
Här Lex Delles, huet d’Wuert.

11. 7150 - Projet de loi portant 
modification de la loi du 26 février 
2016 portant création d’une école 
internationale publique à Differ-
dange
Rapport de la Commission de l’Éducation 
nationale, de l’Enfance et de la Jeunesse

  M. Lex Delles (DP), rapporteur.- Merci vill-
mools, Här President. Dir Dammen an Dir Hä-
ren, viru bal zwee Joer hu mer hei am Haus 
iwwert d’Aféierung vun enger éischter ëffentle-
cher Internationaler Schoul zu Déifferdeng 
ofgestëmmt. Erlaabt mer dofir, éier ech Iech elo 
dowéinst déi verschidde Punkte vun dësem 
Projet de loi wäert opzielen, nach eng Kéier 
d’Beweggrënn vun deem Projet vu virun zwee 
Joer ze erklären.
D’Haaptzil war et näämlech zu där Zäit an et 
ass haut iwwregens nach ëmmer esou, fir 
d’Schouloffer hei am Land ze diversifiéieren. 
Mir wëssen et alleguerten: Eis Schülerpopula-
tioun zeechent sech doduerch aus, dass se ëm-
mer méi heterogen gëtt. Dofir brauche mir 
Schoulen, déi deem och Rechnung droen. Wéi 
huet et am Kader vun der Lycéesreform 
geheescht: „Mir brauche Schoulen, déi sech 
den Talenter vun de Schüler upassen an net 
ëmgedréit.“
Här President, wann ech d’Chiffere kucken, 
muss ech soen, dass déi Schouloffer Affer vun 
hirem eegenen Erfolleg ginn ass. Wéi d’Schoul 
hir Diere fir d’Rentrée 2016-2017 opgemaach 
huet, waren eng 140 Schüler an deene ver-
schiddene Coursen ageschriwwen. Dëst Joer si 
mer scho bei 500 Schüler vun 42 verschidde-
nen Nationalitéiten. Den Trend weist kloer no 
uewen an dofir muss d’Offer also wéi gesot och 
zouhuelen.
Dat gëtt elo och mat dësem Projet de loi ge-
maach. Et ginn am Ganze véier Kärpunkten, op 
déi ech elo a menger Interventioun wëll agoen.
Éischtens wäert d’International Schoul vun 
Déifferdeng eng Extensioun kréien. Dës Exten-
sioun bleift am Süde vum Land. Et geet op 
Esch-Uelzecht, genau gesot an d’Hal Victor-
Hugo, déi den Ament nach fräi steet.

  Plusieurs voix.- D’Schoul, net d’Hal.
  M. Lex Delles (DP), rapporteur.- D’Schoul, 

pardon, d’Schoul, jo.
Dat pädagogescht Konzept, ëm dat et elo geet, 
wäert awer natierlech och hei dat nämlecht 
bleiwe wéi zu Déifferdeng. Et ass a bleift eng 
international Schoul fir jiddwereen, déi och op 
ass fir all Lëtzebuerger oder Netlëtzebuerger a 
virun allem, déi fir jiddwereen och gratis ass. Si 
ass public.
De Melange vu verschiddene Kulturen an Na-
tionalitéiten, dat ass de Sënn vun där heite 
Schoul. A wa mer scho bei der Lëtzebuerger 
Sprooch sinn, muss och erwäänt ginn, dass 
d’Lëtzebuergescht obligatoresch an där Schoul 
ass. All Kanner ginn also och un d’lëtzebuer-
gesch Sprooch erugefouert, dëst fir hinnen 
eng Integratioun an eis Gesellschaft ze erliich-
teren.

  Une voix.- Dat steet awer néierens.
  M. Lex Delles (DP), rapporteur.- Awer et 

gëtt esou gemaach. Dat geet bekanntlecher-
weis am beschten och mat der Sprooch.
Eng logesch Konsequenz ass natierlech, dass 
d’Schoul dann och elo en aneren Numm kritt. 
Aus „École internationale à Differdange“ gëtt 
„École internationale Differdange et Esch-sur-
Alzette“. Ech mengen, dat muss ech net weider 
erklären, dat erkläert sech vum selwen.
(Interruptions)
Déifferdeng ass vir.
En zweete ganz wichtege Punkt ass, dass eng 
däitschsproocheg Sektioun agefouert wäert 
ginn, nach eng Moossnam, déi enger wuessen-
der Demande Rechnung dréit. Sou kënnen déi 
germanofon Schüler also hir Schoul op Däitsch 
maachen, mussen awer natierlech dann och 
eng zweet Sprooch wielen, wéi zum Beispill 
Franséisch oder Englesch. Si kënnen dann net 
linguistesch Fächer, déi am normale System ab 
dem Lycée op Franséisch sinn, wéi Mathé oder 
d’Sciencen, op Däitsch auswielen.
Well d’Demande bei der englescher a franséi-
scher Sektioun ëmmer méi grouss gëtt, gëllt et 
also, d’Offer vun internationale Klassen am Sü-
den ëmmer méi auszebauen. An dozou 
gehéiert eben och, déi däitsch Sprooch unze-


